
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মা

 মা বিছানা থেকে উঠে পড়লেন কাঁপতে কাঁপতে। পেভেল মাকে শুইয়ে দিয়ে বললো, শুয়ে থাকো, মা, তুমি অসুস্থ।

 স্থানীয় চৌকিদার ফেদিয়াকিনকে সঙ্গে ক’রে পুলিসের এক কর্তা এসে ঢুকলেন। মাকে দেখিয়ে পেভেলের দিকে চেয়ে ফেদিয়াকিন বললো, এই হুজুর ওর মা—আর ঐ হ’ল পেভেল।

 কর্তা গম্ভীরভাবে প্রশ্ন করলেন, তুমি পেভেল ভ্লাশভ?

 হাঁ।

 তোমার বাড়ি খানাতল্লাশ করব। এই বুড়ি, ওঠ্...

 হঠাৎ কি একটা শব্দে সন্দিগ্ধ হ’য়ে কর্তা পাশের ঘরে ছুটে গিয়ে চীৎকার ক’রে বললেন, কে তুমি? নাম কি তোমার?...

 তারপর খানাতল্লাশী চললো...জিনিসপত্রগুলো তছনছ ক’রে...বইগুলো খুশিমতো এদিক-ওদিক ছুঁড়ে ফেলে’। এ অন্যায় অত্যাচার আর সইতে না পেরে নিকোলাই তীক্ষ্ণ কণ্ঠে ব’লে উঠলো, বইগুলো মেঝের ওপর ছুঁড়ে ফেলার কি দরকার?

 মা নিকোলাইর সাহস দেখে বিস্মিত, তার পরিণাম ভেবে শঙ্কিত হ’য়ে উঠলেন। কর্তা রক্তচোখে নিকোলাইর দিকে চাইতে লাগলেন। মা পেভেলকে বললেন, নিকোলাই চুপ থাকুক না কেন!

 কর্তা ধমক দিয়ে বললেন, কি কথা হচ্ছে! চুপ...এ বাইবেল পড়ে কে?

 পেভেল বললো, আমি।

 এসব বই কার?

 আমার।

 কর্তা তখন নিকোলাইর দিকে ফিরে বললেন, তুমিই বুঝি এণ্ড্রি?

